
Mer stäche zue! 
…es dätscht dr Dätscher alli Mugge 

wo sich bim Stäche vor de Folge drugge… 
 

 
Wenn Muggeschwärm am Himmel siire 
Und unagnääm duur d Luft dien schwiire 
Denn längt e Mänge zue dämm Brätscher 
Bi uns bekannt als Muggedätscher 
Das Wärggzyg, braggdisch und banaal 
Isch doch im Grund gnoo ideal 
Zem sich geege Muggeblooge z weere 
Wenn aim die Muggevyycher steere. 
E schnälle, zyylte Schlaag vo oobe 
Und grettet isch dr Summeroobe. 
Mit weenig Ufwand, zum moderate Bryys 
Macht me de Steerefriid so s Lääbe myys. 
E Muggedätscher isch drum dr Schlissel 
Zum Erfolg geege so Bluetsuugrissel 
Wo ungfroggt aim ans Lääbig geen 
Und aim kai Momänt in Friide leen. 
Wie braggtisch isch die Wunderwaffe 
Zum sich ebben e Mool Respäggt z verschaffe 
Was mainsch, wie wurd dr Blocher winsle 
Wenn me iin wurd mit dämm Dätscher pinsle 
Am Abstimmigssunntig, oo wunderbar 
Gäbt ys vom Herr Bundesroot e Kommentaar. 
Me sott au die Andere in dr Regierig wuusle 
Und zem Byschbyyl dr Couchepin e bizzli guusle 
Mit Hilf von e baar zyylte Datze 
Uff d Finger oder au uff d Glaze 
Wurd so dä Roi du Soleil mergge 
As me im Schtimmvolgg mues dr Rugge stergge 
Und statt in tibetanische Gleeschter bätte 
Wurdi äär gscheiter im aigene Gärtli jätte. 
Au im Schmid kämte so Dätscher glääge 
Und wäre firs Armee-Budget en ächte Sääge 
Anstatt Panzer z kaufe wo doch nyt nitze 
Kennt me sich geegesytig mit so Dätscher pfitze 
Das wär koschteginschtig und neutral 
und umwältfrindlig, bref ideal. 
Denn wär no dä ääne am Atlantik 
Arrogant und dumm und schregglig grantig 
Hät me iim zer rächte Zyt dr Dätscher zaigt 
Hät sich d Woog uff die anderi Syte gnaigt.     
Jetz blybbt ys dä Deschpoot erhalte 
Wo maint as men alli glyych sott schalte 
Me miest drum die fuuli Texas-Pfluume 
Mit eme Muggedätscher uff d Syte ruume 
Und im glyyche Zuug grad au no dä Blaire Tony 



Denn ains isch sicher, s giengt besser ooni. 
Im noochen Oschte, s isch e Bloog 
Schtellt me sich immer wiider d Froog 
Worum ka denn dert nie Friide sy? 
Worum schleen dert aifach alli dry? 
Worum wird dert schtändig ummegnallt 
Und jede macht was iim grad gfallt? 
Wurd me statt Gweer dert Muggedätscher schwinge 
Wärs gly scho fertig mit däm Ringe 
Und die Ainzige wo wurde lyyde 
Wäre die, wo am Dätscher glääbe blyybe. 
Au im färnen Oschte dien d Kineese 
Sich langsam us dr Staizyt leese 
Und statt imen e alte Rikschakaare 
Mecht jeede bletzlig Auti faare 
Dert sot me mit em Muggedätscher wingge 
bevor die ganz im Drägg versingge. 
Was mainsch wie hätt dr Tschudi gspuurt 
Hät me mit em Muggedätscher uff iin gluurt 
Und iim noonem Waalgang s Fuudi gsoolt 
Vilicht hät sich d DSP vom Schogg erhoolt 
Au bi dr FDP gits e Sässelrugge    
Und me duet sich vor em Dätscher dugge 
Dr Schweiger schwygt und glopft denn d Fingge 
So brofitiere aimool mee die Lingge 
Mit em Muggedätscher sotte d Fraue 
drum de rächte Manne ains uff d Biire haue 
denn käämti statt soomene schlaffe Brueder 
ändlig emool e Frau ans Rueder.  
Und d CVP – herjeeminee 
Het uff aimool au e Glanzidee: 
En Atheischte-Styyr als neyschte Drigg 
Dääne keert e Dätscher-Schlaag ins Gnigg. 
Au immer noonig isch es gritzt 
Ob s Ziri d Fuessball WM sitzt 
Goots schief, so gäbts im Letzigrund 
Mit Muggedätscher e Ping-Pong Stund 
Me gseets, e Muggedätscher isch famoos 
Und zem Ornig schaffe grandios 
Wird zwischenyyne au emool e Luftloch gschlaage 
So kaa me vo däm Wärggzyg saage, 
s erfillt sy Zwägg und wirggt ganz gwaltig 
und git jeedem Dätscher Bodehaltig 
Mir Muggedätscher hänns begriffe 
Und vor fuffzig Joor scho zue däm Brätscher griffe 
Sythäär dätsche mir Dätscher alli Mugge 
Wo sich bim Stäche vor de Folge drugge. 
 
D Ladärneuusstellig isch au das Joor uff em 
Minschterplatz, d Waage- und Reggwisyte-Uusstellig 
bi dr Kasäärne und zwar vom Mäntig Zoobe, em 14. 
Hornig bis am Mittwuch demorge, em 16. Hornig. 
Deert ka men au alli Zeedel und Schnitzelbängg,  
d Blaggedde und dr Rädäbäng kaufe. 

